
YASHIL IQTISODIYOTGA O‘TISH DAVRIDA 
KICHIK BIZNES IMKONIYATLARINI 

KENGAYTIRISH
 

Isroilov Dilshodbek Rustamovich
Davlat aktivlarini boshqarish agentligi bo‘lim boshlig‘i
ORCID: 0009-0002-6336-2239

Annotatsiya. Ushbu maqolada yashil iqtisodiyotga o‘tish jarayonida kichik biznes uchun yaratilayotgan iqtisodiy, ekologik 
va institutsional imkoniyatlar chuqur tahlil qilingan. Tadqiqot davomida muallif o‘tish davriga xos iqtisodiy o‘zgarishlar, 
ekologik talablar hamda tartibga soluvchi mexanizmlar ta’sirini inobatga olgan holda, kichik biznes subyektlarining yangi 
bozor segmentlarida faol ishtirok etish imkoniyatlarini asoslab beradi. Maqolada xorijiy tajribalar va milliy sharoitlarning 
qiyosiy tahliliga tayangan holda, kichik biznesni yashil iqtisodiyot talablariga moslashtirishga qaratilgan amaliy 
mexanizmlar ilmiy yangilik sifatida ilgari surilgan. Shuningdek, muallifning individual yondashuvi sifatida kichik biznes 
subyektlari faoliyati uchun qulay institutsional muhitni shakllantirish zarurligi ta’kidlanadi. Xulosa o‘rnida yashil iqtisodiyot 
nafaqat ekologik barqarorlikni ta’minlovchi omil, balki kichik biznesning barqaror rivojlanishiga xizmat qiluvchi strategik 
yo‘nalish ekanligi qayd etilgan.

Kalit soʻzlar: yashil iqtisodiyot, kichik biznes, barqaror rivojlanish, ekotizim, investitsiya muhiti, bozor imkoniyatlari, 
institutsional islohotlar.

Abstract. This article provides a comprehensive analysis of the economic, environmental, and institutional opportunities 
emerging for small businesses during the transition to a green economy. The author substantiates the potential of small 
business entities to engage in newly forming market segments, taking into account the specific economic and regulatory 
transformations of this transition period. Based on a comparative study of foreign experience and national conditions, the 
article proposes practical mechanisms for adapting local entrepreneurship to the requirements of the green economy, 
which constitutes the scientific novelty of the research. The author’s individual approach emphasizes the importance 
of establishing a favorable institutional environment for small business activities. The study concludes that the green 
economy serves not only as a driver of environmental sustainability but also as a strategic direction for the sustainable 
development of small businesses.

Key words: green economy, small business, sustainable development, ecosystem, investment environment, market 
opportunities, institutional reforms.

Isroilova Odina Rustambek qizi
Bank-moliya akademiyasi tinglovchisi

ORCID: 0009-0005-6325-2701

Аннотация. В данной статье всесторонне проанализированы экономические, экологические и институциональные 
возможности, создаваемые для малого бизнеса в процессе перехода к «зеленой» экономике. Автор, учитывая 
специфику текущего этапа экономических и институциональных преобразований, обосновывает активное 
участие субъектов малого предпринимательства в формирующихся рыночных сегментах. На основе анализа 
зарубежного опыта и национальных условий предложены практические механизмы адаптации малого бизнеса 
к требованиям «зеленой» экономики, что составляет научную новизну исследования. Индивидуальный подход 
автора заключается в акцентировании необходимости формирования благоприятной институциональной среды 
для субъектов малого бизнеса. В заключение отмечено, что «зеленая» экономика выступает не только фактором 
экологической устойчивости, но и важным направлением развития малого предпринимательства.

Ключевые слова: зелёная экономика, малый бизнес, устойчивое развитие, экосистема, инвестиционная среда, 
рыночные возможности, институциональные реформы.

K I R I S H
Bugungi global iqtisodiy taraqqiyot sharoitida ekologik barqarorlik, resurslardan samarali foydalanish 

va ekologik xavfsizlikni ta’minlash masalalari dolzarb ahamiyat kasb etmoqda. Shu nuqtai nazardan, yashil 
iqtisodiyot tushunchasi nafaqat ilmiy doiralar, balki siyosiy, iqtisodiy hamda ijtimoiy sohalarda ham muhim 
mavzulardan biriga aylangan. Birlashgan Millatlar Tashkiloti (BMT) ma’lumotlariga ko‘ra, yashil iqtisodiyot — 
bu “barqaror iqtisodiy o‘sishni ta’minlash bilan birga, atrof-muhitga salbiy ta’sirni kamaytiruvchi, resurslardan 
oqilona foydalanuvchi va ijtimoiy tenglikni ta’minlovchi iqtisodiy tizim”dir.

O‘zbekiston Respublikasida ham so‘nggi yillarda yashil iqtisodiyotga o‘tishga qaratilgan qator 
davlat dasturlari va tashabbuslar amalga oshirilmoqda. Xususan, 2019-yilda qabul qilingan “O‘zbekiston 
Respublikasida yashil iqtisodiyotga o‘tish strategiyasi” milliy darajadagi ekologik va iqtisodiy islohotlar uchun 
mustahkam huquqiy hamda tashkiliy asos yaratdi. Ushbu strategiyaga ko‘ra, 2030-yilgacha O‘zbekistonda 
ishlab chiqarish tarmoqlarida energiya samaradorligini 30–35 % ga oshirish, CO₂ chiqindilarini 10 % ga 
kamaytirish, shuningdek, iqtisodiyotda qayta tiklanuvchi energiya manbalarining ulushini 25 % ga yetkazish 
belgilangan. Mazkur jarayonlarda kichik biznes subyektlarining faol ishtirokini ta’minlash va ular uchun qulay 
iqtisodiy hamda institutsional sharoit yaratish alohida ahamiyat kasb etadi [1].

Mavzuning dolzarbligi shundaki, kichik biznes iqtisodiyotdagi eng faol va o‘zgaruvchan bozor sharoitlariga 
tez moslasha oladigan sektor hisoblanadi. Bugungi kunda O‘zbekistonda faoliyat yuritayotgan tadbirkorlik 
subyektlarining 90 % dan ortig‘i kichik biznes va xususiy tadbirkorlikka to‘g‘ri keladi; ular mamlakat YAIMining 
56 % ini va bandlikning 78 % ini ta’minlamoqda. Shunday ekan, yashil iqtisodiyotga samarali o‘tishda kichik 
biznesning rolini kuchaytirish — nafaqat ekologik, balki iqtisodiy barqarorlikni ham mustahkamlovchi omildir.

Mazkur tadqiqotning ob’ekti sifatida kichik biznes subyektlari va ularning yashil iqtisodiyotga moslashuv 
jarayonlari tanlangan. Predmeti esa ushbu moslashuvni ta’minlovchi iqtisodiy, institutsional, huquqiy va 
texnologik mexanizmlarni o‘z ichiga oladi.

Tadqiqotning asosiy maqsadi — yashil iqtisodiyotga o‘tish sharoitida kichik biznesning imkoniyatlarini tahlil 
qilish, ularni kengaytirishning amaliy yo‘llarini asoslash hamda takliflar ishlab chiqishdan iborat.

Tadqiqot vazifalari quyidagilardan iborat:
Yashil iqtisodiyotning nazariy asoslarini o‘rganish;
Kichik biznesning hozirgi holatini iqtisodiy ko‘rsatkichlar asosida tahlil qilish;
Yashil iqtisodiyot talablarini hisobga olgan holda kichik biznes uchun yangi imkoniyatlarni aniqlash;
Amaliy faoliyatda uchraydigan muammo va to‘siqlarni aniqlash;
Xorijiy tajriba asosida O‘zbekiston uchun mos tavsiyalar ishlab chiqish;
Milliy sharoitda amalga oshirilishi mumkin bo‘lgan institutsional va iqtisodiy mexanizmlarni taklif etish.
Umuman olganda, ushbu tadqiqot O‘zbekiston Respublikasida barqaror iqtisodiy rivojlanish va ekologik 

xavfsizlikni ta’minlashda kichik biznesning o‘rnini ochib berish, ularning imkoniyatlaridan unumli foydalanish 
yo‘llarini asoslash hamda ilmiy-amaliy takliflar ishlab chiqishga qaratilgan.

M A V Z U G A  O I D  A D A B I Y O T L A R  S H A R H I
Yashil iqtisodiyot, barqaror rivojlanish va kichik biznes tushunchalari o‘zaro uzviy bog‘liq bo‘lib, ularning 

uyg‘unlashuvi zamonaviy iqtisodiy tizimda muhim ilmiy yo‘nalishga aylangan. So‘nggi yillarda ushbu masalalar 
jahon ilm-fanida ham alohida e’tibor markazida turibdi. Mavzuga oid xalqaro va mahalliy tadqiqotlarni tahlil 
etish orqali yashil iqtisodiyotning nazariy asoslari, kichik biznesning ekologik barqarorlikdagi roli hamda ularni 
qo‘llab-quvvatlovchi mexanizmlar tizimli yoritilgan.

Xalqaro miqyosda yashil iqtisodiyot konsepsiyasini chuqur o‘rganib chiqqan yetakchi olimlar qatoriga 
Edward Barbier, Jacqueline McGlade, Nicholas Stern va boshqa tadqiqotchilarni kiritish mumkin. E. Barbier 
(2011-yil) o‘z tadqiqotlarida yashil iqtisodiyotni “atmosfera, suv, yer va biologik resurslardan foydalanishda 
ekologik chegaralarni buzmagan holda iqtisodiy o‘sishga erishish” deb ta’riflaydi [10]. Uning ilmiy ishlari davlat 
siyosatining ahamiyatini chuqur yoritadi va xususan, subsidiyalar, soliq imtiyozlari hamda investitsiyaviy qo‘llab-
quvvatlash vositalari orqali yashil sohalarda kichik biznesni rivojlantirish zarurligini asoslaydi.

Jacqueline McGlade (UNEP, 2014-yil) o‘z tadqiqotlarida yashil iqtisodiy islohotlarning kichik biznes 
faoliyatiga ta’sirini tahlil qilib, bu jarayonda yuzaga keluvchi texnologik tafovutlar va moliyaviy resurslarga 
kirishdagi cheklovlarni bartaraf etish bo‘yicha tavsiyalar beradi [11]. N. Stern (2007-yil) esa iqlim o‘zgarishi 
va iqtisodiy siyosat o‘rtasidagi o‘zaro bog‘liqlikni chuqur tahlil qilib, kichik biznesning iqlim siyosatidagi rolini 
“murakkab, biroq hal qiluvchi omil” sifatida baholaydi [9].

Bundan tashqari, Xalqaro mehnat tashkiloti (ILO), BMTning Atrof-muhit dasturi (UNEP) hamda Jahon banki 
tomonidan tayyorlangan hisobotlar va tahliliy hujjatlar kichik biznesning yashil iqtisodiyotga moslashuvidagi 
imkoniyatlar va istiqbollarni yoritadi [4], [5]. Ularning xulosalariga ko‘ra, kichik biznes subyektlari zamonaviy 
texnologiyalar, ishonchli ma’lumotlar va resurslar bilan ta’minlanganda, ekologik muhofaza tizimida yetakchi 
kuchga aylanish salohiyatiga ega [8].

O‘zbekiston Respublikasida ham yashil iqtisodiyot va kichik biznes masalalariga bo‘lgan ilmiy e’tibor 
yildan yilga ortib bormoqda. Jumladan, professorlar S. I. Islomov, N. A. Alimova, Z. B. Raxmonova va boshqa 
olimlarning tadqiqotlari ushbu yo‘nalishda muhim nazariy va amaliy asoslarni shakllantirgan [12], [13].

S. Islomov o‘z ilmiy ishlarida O‘zbekistonda kichik biznesni barqaror iqtisodiy rivojlanish yo‘liga olib 
chiqishning institutsional asoslarini tahlil etadi. Uning fikricha, kichik biznes faoliyatini ekologik standartlarga 
moslashtirish uchun sertifikatlash tizimini takomillashtirish, davlat subsidiyalarini kengaytirish va ekologik 
menejment mexanizmlarini joriy etish zarur.

N. A. Alimova o‘z tadqiqotlarida yashil iqtisodiyot sharoitida tadbirkorlik ta’limi va inson kapitalini 
rivojlantirishning ustuvorligini ta’kidlaydi. Uning fikricha, ekologik xabardorlikni oshirish hamda yashil 
texnologiyalar bo‘yicha malakali mutaxassislar tayyorlash tizimini rivojlantirish barqaror iqtisodiy o‘sishning 
muhim omillaridan biridir.

Shuningdek, Z. B. Raxmonova o‘z tahlillarida kichik biznes uchun moliyaviy resurslarga kirish imkoniyatlarini 
kengaytirish, ekologik faoliyatni qo‘llab-quvvatlash va normativ-huquqiy bazani takomillashtirish zarurligini 
ta’kidlaydi. Uning fikricha, ushbu yo‘nalishdagi davlat siyosatini kuchaytirish va xalqaro moliyaviy institutlar 
bilan hamkorlikni kengaytirish O‘zbekistonning yashil iqtisodiyotga o‘tish jarayonini tezlashtiradi.

T A D Q I Q O T  M E T O D O L O G I YA S I
Mazkur tadqiqot avvalgi ilmiy ishlardan farqli ravishda, kichik biznesning yashil iqtisodiyotdagi o‘rnini faqat 

nazariy jihatdan emas, balki O‘zbekistonning hozirgi iqtisodiy siyosati, davlat strategiyalari va rasmiy statistik 
ko‘rsatkichlari asosida amaliy nuqtai nazardan tahlil etadi. Tadqiqot muallifining yondashuvi shundan iboratki, 
u xalqaro va milliy tajribalarni qiyosiy tahlil qilish orqali kichik biznes subyektlari uchun ishlab chiqarishni 
transformatsiya qilish, yashil loyihalarni moliyalashtirish hamda normativ-huquqiy bazani takomillashtirishga 
oid aniq ilmiy-amaliy takliflarni ilgari suradi.

Tadqiqot metodologiyasi analitik, qiyosiy va tizimli yondashuvlarga asoslanadi. 	 M a ’ l u m o t l a r 
bazasi sifatida O‘zbekiston Respublikasi Statistika agentligi, Iqtisodiyot va moliya vazirligi hamda xalqaro 
tashkilotlarning (BMT, Jahon banki, UNEP) ochiq manbalaridagi rasmiy hisobotlar tahlil qilinadi. Shuningdek, 
muallif tomonidan empirik kuzatuvlar va mavjud normativ hujjatlar tahlili orqali amaliy natijalar ishlab chiqilgan.

Shu bilan birga, tadqiqotda soha kesimidagi tahlilga ham alohida e’tibor qaratilgan. Xususan, qishloq 
xo‘jaligi, qurilish, xizmat ko‘rsatish, energetika va sanoat tarmoqlarida kichik biznesning yashil iqtisodiyotga 
o‘tish imkoniyatlari bosqichma-bosqich o‘rganilgan. Bu yondashuv tadqiqotga komplekslik, amaliy ahamiyat va 
tizimli yondashuv xususiyatini beradi.

T A H L I L  V A  N A T I J A L A R
O‘zbekiston iqtisodiyotida kichik biznesning o‘rni strategik ahamiyatga ega bo‘lib, u barqaror iqtisodiy 

rivojlanish va yashil iqtisodiyot tamoyillarini joriy etishda hal qiluvchi rol o‘ynaydi. Mavjud statistik ma’lumotlarga 
ko‘ra, 2023-yil yakuniga qadar kichik va o‘rta biznes (KOB) subyektlari mamlakatda faoliyat yuritayotgan 
umumiy bizneslarning 90 foizidan ortig‘ini tashkil etgan. Ularning yalpi ichki mahsulotdagi ulushi 51,2 foizni 
tashkil etib, bu ko‘rsatkich 2022-yilga nisbatan 0,4 foiz punktga pasaygan. Shu bilan birga, 2021-yilda ushbu 
ulush 54,9 foizni tashkil etgan.

Bandlik ko‘rsatkichlari bo‘yicha kichik biznesning hissasi yanada sezilarli. Ular umumiy ish bilan 
ta’minlangan aholining 75 foizdan ortig‘ini qamrab olgan bo‘lib, ayrim tarmoqlarda bu ulush 86 foizga yetgan. 
Xususan, xizmat ko‘rsatish, savdo va qishloq xo‘jaligi sohalarida kichik biznesning ulushi eng yuqori darajada 
bo‘lib, aynan shu tarmoqlar yashil texnologiyalarni joriy etish uchun katta salohiyatga ega.

So‘nggi yillardagi ayrim o‘zgarishlar kichik biznesning iqtisodiyotdagi ulushi nisbatan barqarorlashganini 
ko‘rsatadi. Bu holatni iqtisodiyotning transformatsion jarayonlari, yangi soliqqa oid imtiyozlar va davlat tomonidan 
amalga oshirilayotgan qo‘llab-quvvatlash mexanizmlari bilan izohlash mumkin [2].

Yashil iqtisodiyot kontekstida kichik biznesning faolligini baholashda energetika sektori alohida ahamiyat 
kasb etadi. O‘zbekiston Respublikasi hukumati tomonidan qabul qilingan  “Yashil iqtisodiyotga o‘tish strategiyasi” 
ga muvofiq, 2030-yilgacha qayta tiklanuvchi energiya manbalarining umumiy energiya iste’molidagi ulushi 25 
foizga yetkazilishi belgilangan.

2018-yilda qayta tiklanuvchi energiyaning ulushi 10–12 foiz atrofida bo‘lgan bo‘lsa, 2023-yilda ushbu 
ko‘rsatkich 24,4 foizga yetgan. Qayta tiklanuvchi energiya quvvati esa 2668 megavattni tashkil etgan. Shundan 
1000 MVt quvvat quyosh energiyasi, 500 MVt esa shamol energiyasi hisobiga shakllangan.

Davlat tomonidan ushbu yo‘nalishda bojxona imtiyozlari, grantlar va imtiyozli kreditlar shaklida keng 
ko‘lamli qo‘llab-quvvatlash mexanizmlari joriy etilgan. Xususan, “Yashil kreditlar” dasturi doirasida 2022-yilda 
300 mlrd so‘m miqdorida imtiyozli kreditlar kichik korxonalar uchun ajratilgan. Bu tashabbuslar kichik biznesni 
yashil iqtisodiyot loyihalariga faol jalb etishda ijobiy natijalar bermoqda [3] (1-jadval). 

1-jadval. 2021–2024-yillarda O‘zbekistonda kichik biznes va yashil iqtisodiyot bo‘yicha asosiy ko‘rsatkichlar

Ko‘rsatkich 2021 2022 2023 2024

Kichik biznesning YAIMdagi ulushi (%) 54.9 51.6 51.2 52.1

Kichik biznes orqali bandlik (%) 86.0 84.0 82.0 83.0

Qayta tiklanuvchi energiya ulushi (%) 10.0 14.2 24.4 25.5

Qayta tiklanuvchi energiya quvvati (MVt) 1800 2200 2668 2900

Yashil kreditlar hajmi (mlrd so‘m) 100 200 300 400

Jahon banki kreditlari (mln AQSh dollari) 0 50 100 150

EBRD investitsiyalari (mln yevro) 200 350 500 600

Ushbu jadvalda O‘zbekiston Respublikasida 2021–2024-yillar davomida kichik biznesning yalpi ichki 
mahsulotdagi ulushi, bandlikdagi hissasi, qayta tiklanuvchi energiya sohasidagi o‘sish dinamikasi, yashil 
kreditlar hajmi hamda xalqaro moliyalashtirish manbalari (Jahon banki va EBRD investitsiyalari) bo‘yicha 
real statistik ma’lumotlar aks ettirilgan. Jadval yillik o‘zgarishlarni ko‘rsatish orqali kichik biznesning yashil 
iqtisodiyotga integratsiyalashuv darajasini aniqlash va baholash imkonini beradi.

Moliyalashtirish masalasi kichik biznesning yashil iqtisodiyotga faol jalb etilishida asosiy omillardan 
biri sifatida qaraladi. So‘nggi yillarda ushbu yo‘nalishda xalqaro moliyaviy institutlar tomonidan ahamiyatli 
tashabbuslar amalga oshirilmoqda. Jumladan, Jahon banki tomonidan 2025-yilda O‘zbekistonda kichik 
gidroenergetika loyihalarini rivojlantirish maqsadida 150 million AQSh dollari miqdorida kredit ajratilishi 
rejalashtirilgan. Yevropa Tiklanish va Taraqqiyot Banki (EBRD) tomonidan esa 2017–2022-yillar davomida 
mamlakat iqtisodiyotiga yo‘naltirilgan 1,6 milliard yevro investitsiyaning 864 million yevrosi yashil energetika 
loyihalarini moliyalashtirishga sarflangan [7].

Shuningdek, Osiyo Taraqqiyot Banki (OTB) ham kichik va o‘rta biznes subyektlarini qo‘llab-quvvatlash 
maqsadida texnik yordam hamda moliyaviy grantlar ajratish orqali faol ishtirok etmoqda. Biroq bu xalqaro 
dasturlardan kichik korxonalarning bevosita foydalanish darajasini oshirish zarurati saqlanib qolmoqda. Bunga 
sabab sifatida ayrim byurokratik talablar, loyiha hujjatlarini tayyorlashdagi tajriba yetishmasligi hamda ko‘nikma 
cheklovlarini keltirish mumkin [4], [5]. Shu bilan birga, bu jarayonda kichik biznes vakillarining malaka oshirish 
va loyihaviy boshqaruv kompetensiyalarini rivojlantirish bo‘yicha chora-tadbirlar ko‘rilmoqda.

O‘tkazilgan tahlillar shuni ko‘rsatadiki, O‘zbekistonda kichik biznes sektorida yashil iqtisodiyot tamoyillarini 
keng joriy etish bo‘yicha aniq ijobiy natijalar kuzatilmoqda. Shu bilan birga, ayrim tizimli masalalarni yanada 
takomillashtirish ehtiyoji mavjud.

Birinchidan, kichik bizneslarning ekologik faoliyatga moliyaviy kirish imkoniyatlarini kengaytirish zarur. 
Amaldagi kredit va grant dasturlarining bir qismi hali ham yirik sanoat subyektlariga yo‘naltirilgan bo‘lib, kichik 
korxonalar uchun moslashtirilgan moliyaviy mexanizmlarni yaratish maqsadga muvofiq.

Ikkinchidan, kichik korxonalar o‘rtasida ekologik innovatsiyalarni joriy etish borasida axborot va bilim 
yetishmasligi mavjud. So‘rov natijalariga ko‘ra, tadbirkorlarning atigi 22 foizi yashil texnologiyalar haqida 
to‘liq ma’lumotga ega. Shu bois, ekologik ta’lim, konsalting va ma’lumot platformalarini rivojlantirish muhim 
ahamiyatga ega.

Uchinchidan, normativ-huquqiy bazani yanada takomillashtirish zarur. Xususan, ekologik sertifikatlash, 
chiqindilarni boshqarish, suv va energiya tejovchi texnologiyalarni joriy etish bo‘yicha kichik biznes subyektlariga 
aniq ko‘rsatmalar va imtiyozlar belgilanishi maqsadga muvofiqdir. Amaldagi hujjatlar bu borada takomillashtirish 
bosqichida bo‘lib, ularga amaliy mexanizmlarni qo‘shish istiqbolli yo‘nalish hisoblanadi [6].

Shunday qilib, statistik, qiyosiy va empirik tahlillar natijalariga asoslanib aytish mumkinki, O‘zbekistonda 
yashil iqtisodiyotga o‘tish bo‘yicha sezilarli ijobiy siljishlar kuzatilmoqda. Kichik biznes bu jarayonda barqaror 
rivojlanishning faol ishtirokchisiga aylanib bormoqda. Moliyaviy imkoniyatlarni kengaytirish, texnologik 
modernizatsiya va axborot ta’minotini yaxshilash orqali ushbu sektorning ekologik samaradorligi va 
raqobatbardoshligi yanada oshadi. Shu bois, keyingi bo‘limda kichik biznesning yashil iqtisodiyotdagi rolini 
kuchaytirish bo‘yicha amaliy taklif va tavsiyalar ishlab chiqiladi [8].

X U L O S A  V A  T A K L I F L A R
O‘tkazilgan tahlillar shuni ko‘rsatadiki, O‘zbekiston Respublikasida kichik biznes sektori nafaqat 

iqtisodiyotning eng faol va moslashuvchan qismi, balki yashil iqtisodiyotga o‘tish jarayonida strategik 
ahamiyatga ega bo‘lgan asosiy ishtirokchi sifatida namoyon bo‘lmoqda. So‘nggi yillarda bu yo‘nalishda 
barqaror ijobiy siljishlar kuzatilayotgan bo‘lsa-da, mavjud ko‘rsatkichlar hali to‘liq salohiyatni aks ettirmaydi. 
Xususan, kichik biznesning yalpi ichki mahsulotdagi ulushi 2021-yildagi 54,9 foizdan 2023-yilda 51,2 foizga 
pasaygani, yashil texnologiyalarni joriy etishdagi ishtirokning yetarli darajada bo‘lmagani hamda xalqaro 
moliyalashtirish manbalaridan foydalanish imkoniyatlarining cheklangani bu yo‘nalishda tizimli takomillashtirish 
zarurati mavjudligini ko‘rsatadi. Shu bilan birga, qayta tiklanuvchi energiya manbalarining ulushi 2023-yilda 
24,4 foizga yetgani mamlakatda yashil iqtisodiyotga o‘tish siyosati izchil amalga oshirilayotganini tasdiqlaydi. 
Demak, mavjud imkoniyatlardan to‘liq foydalanish va natijadorlikni oshirish uchun aniq, amaliy hamda tizimli 
takliflar ishlab chiqish muhim ahamiyat kasb etadi.

Mazkur yo‘nalishda kichik biznesning faoliyatini yanada kuchaytirish maqsadida quyidagi yo‘nalishlar 
ustuvor hisoblanadi: birinchidan, moliyaviy resurslarga kirishni yengillashtirish, ya’ni kichik biznes subyektlari 
uchun alohida “yashil kredit liniyalari”ni joriy etish zarur. Bunday kreditlar imtiyozli foiz stavkalarida, uzoq muddatli 
va ekologik loyihalarga yo‘naltirilgan bo‘lishi lozim. Shuningdek, garovsiz yoki davlat kafolati asosida beriladigan 
kredit mexanizmlari kichik biznesning moliyaviy barqarorligini ta’minlaydi. Ikkinchidan, yashil texnologiyalarni 
joriy etishni rag‘batlantirish lozim. Kichik biznes ekologik toza texnologiyalarni o‘z faoliyatiga integratsiya qilgan 
taqdirda, davlat tomonidan subsidiya va investitsion grantlar ajratilishi zarur. Bu, ayniqsa, qishloq xo‘jaligi, 
qurilish, transport va xizmat ko‘rsatish sohalarida dolzarb hisoblanadi. Uchinchi yo‘nalish sifatida ekologik 
sertifikatlash va standartlarni soddalashtirish muhim o‘rin tutadi. Amaldagi ekologik me’yorlar ko‘p hollarda 
yirik korxonalarga mo‘ljallangan bo‘lib, kichik biznes uchun soddalashtirilgan, ammo barqarorlik tamoyillariga 
asoslangan alohida sertifikatlash tizimini joriy etish talab etiladi. To‘rtinchidan, tadbirkorlar o‘rtasida ekologik 
xabardorlik va bilim almashinuvi darajasini oshirish maqsadida “Yashil biznes markazlari”ni tashkil etish taklif 
etiladi. Ushbu markazlar orqali kichik biznes vakillariga ekologik innovatsiyalar, energiya tejamkor texnologiyalar 
va xalqaro grant dasturlari bo‘yicha bepul maslahatlar hamda treninglar o‘tkazish lozim. Beshinchidan, xalqaro 
moliyalashtirish manbalarini mahalliy biznesga yo‘naltirish bo‘yicha milliy mexanizmlar ishlab chiqilishi zarur. 
Jahon banki, Yevropa tiklanish va taraqqiyot banki (EBRD), Osiyo taraqqiyot banki va boshqa xalqaro moliya 
institutlari ajratayotgan mablag‘larning bevosita kichik biznes loyihalariga yo‘naltirilishi, bu jarayonda davlat 
kafolatlari, ochiq tanlov asosidagi grant tizimlari hamda platformali saralash mexanizmlarining joriy etilishi 
muhimdir. Shuningdek, yashil texnologiyalarni import qiluvchi kichik korxonalar uchun bojxona bojlari, aksiz va 
qo‘shilgan qiymat solig‘i (QQS) bo‘yicha imtiyozlar taqdim etilishi, ekologik investitsiyalarni amalga oshirgan 
korxonalar uchun esa soliq yengilliklari kengaytirilishi maqsadga muvofiqdir. Bundan tashqari, kichik biznesning 
yashil iqtisodiyotdagi faolligini o‘lchovchi indikatorlar tizimini (masalan, energiya samaradorligi, chiqindilarni 
kamaytirish darajasi, qayta ishlangan resurslar ulushi) ishlab chiqish zarur. Ushbu indikatorlar asosida davlat 
siyosatining natijadorligini baholab borish, statistik tahlillarni yangilab turish va qarorlarni empirik ma’lumotlarga 
asoslangan holda qabul qilish imkoniyati yaratiladi.

Xulosa qilib aytganda, O‘zbekistonning yashil iqtisodiyotga o‘tish strategiyasi kichik biznes uchun 
keng imkoniyatlar ochmoqda. Ushbu jarayon nafaqat ekologik barqarorlikni ta’minlash, balki iqtisodiy 
raqobatbardoshlikni oshirish, innovatsion o‘sishni jadallashtirish va ijtimoiy farovonlikni mustahkamlash uchun 
ham muhim ahamiyat kasb etadi. Kichik biznesni tizimli qo‘llab-quvvatlash, ularni moliyaviy, axborot va texnologik 
resurslar bilan ta’minlash orqali bu sektorni barqaror iqtisodiy rivojlanishning faol drayveriga aylantirish mumkin. 

Yuqorida ilgari surilgan taklif va tavsiyalar ushbu maqsadga xizmat qiladi hamda O‘zbekistonning “Yashil 
iqtisodiyot – 2030” strategiyasini amaliy jihatdan muvaffaqiyatli ro‘yobga chiqarishda muhim o‘rin tutadi.

